
გახდება Gen Z დემოკრატიზაციის მამოძრავებელი ძალა 

საქართველოში? 
 

ნინო სამხარაძე1 
 

 

ბოლო წლების განმავლობაში, „ქართული ოცნების“ მმართველობის ქვეშ საქართველოს 

დემოკრატიზაციის საკითხი ეჭვქვეშ დგას. 2023 წლის მარტში ე.წ. „აგენტების კანონის“ 

აქტიური მხარდაჭერა მმართველი ძალის მიერ საზოგადოებისთვის რადიკალურად 

მიუღებელი გადაწყვეტილება აღმოჩნდა, რამაც განსაკუთრებული ვნებათაღელვა გამოიწვია. 

კანონის პროექტის საწინააღმდეგო მრავალათასიანი პროტესტის წამყვანი ძალა კი, როგორც 

ფართოდაა მიჩნეული, ქართველი ახალგაზრდობა გახდა (Vincent 2023). როგორც წესი, 

საზოგადოების ეს ნაწილი ინერტულ ამომრჩევლად და ნიჰილისტურად განწყობილ 

სეგმენტად მიიჩნევა. ამის საპირისპიროდ, მარტის მოვლენებმა მმართველ ძალასაც და 

ფართო საზოგადოებასაც დაანახა, რომ ქვეყნის ევროპეიზაციიდან შესაძლო გადახვევა 

ახალგაზრდებისთვის იმდენად მიუღებელ ალტერნატივას წარმოადგენს, რომ მათ 

შეუძლიათ რეალური წინააღმდეგობა აჩვენონ და, საჭიროების შემთხვევაში, ლიდერობაც 

აიღონ საკუთარ თავზე.  

წარმოდგენილი პოლიტიკის მემორანდუმი ცდილობს, ახსნას, რა ღირებულებები 

განსაზღვრავს ახალგაზრდების განსაკუთრებულ მობილიზებას ანტიდემოკრატიული 

პროცესების წინააღმდეგ, რა განსხვავებული მახასიათებლებით არიან ისინი აღჭურვილი და 

რას შეიძლება ნიშნავდეს ამ თვისებრივად ახალი ძალის გააქტიურება ქვეყნის 

                                                             
1 პოლიტიკის ანალიტიკოსი, საქართველოს პოლიტიკის ინსტიტუტი. 

დემოკრატიული მომავლისთვის. წარმოდგენილი კვლევის ფარგლებში 2 , იკვეთება 

ღირებულებათა დიქოტომია, სადაც ბოლო ზღვარი გადის ევროპეიზაციის გზიდან 

გადახვევასა და რუსეთთან დაახლოების რისკზე. Gen Z-ად წოდებულმა თაობამ, 

განსაკუთრებით, სტუდენტებმა, რომლებიც მარტის მოვლენებში ორგანიზებულად 

მონაწილეობდნენ, გამოავლინა მაღალი მოქალაქეობრივი პასუხისმგებლობა, 

განსხვავებულად ინფორმირებული და გააზრებული მიდგომა პროტესტის ფენომენის 

მიმართ, რაც, მიანიშნევს ქვეყანაში ახალი პოლიტიკური კულტურის ჩამოყალიბებაზე, 

რომლის წამყვან მოთამაშედ, დიდი შანსია, ახალგაზრდობა მოგვევლინოს. 

 

Gen Z-ის ფენომენი და მისი ანატომია საქართველოში 

ფართო აღქმით, 2023 წლის 7-9 მარტის მოვლენების ავანგარდს ქართველი ახალგაზრდობა 

წარმოადგენდა (Vincent 2023; OC Media 2023). ახალგაზრდობის სხვადასხვა განმარტებები და 

ასაკობრივი ჩარჩოები არსებობს, თუმცა, მარტის მოვლენების შესახებ საუბრისას, მედიასა თუ 

საზოგადოებაში ისინი ხშირად Gen Z სახელით მოიხსენიებიან. Generation Z ანუ Zoomers არის 

საზოგადოების ის ნაწილი, რომელიც დაიბადა შუა 1990-იან და ადრეულ 2010-იან წლებს 

შორის პერიოდში.3 ეს ის თაობაა, რომელიც ჩამოყალიბდა და განვითარდა ციფრულ ეპოქაში, 

შესაბამისად, აღჭურვილია ძლიერად განვითარებული ციფრული ცნობიერებით, 

მიუხედავად იმისა, რომ მათი ბუნებრივი (დაბადებითი) გარემო ციფრული არ არის 

(განსხვავებით მომდევნო Generation Alpha-სგან). ეს ის ძირითადი (თუმცა არა ერთადერთი) 

განმსაზღვრელი ფაქტორია, რითაც ამ თაობას შეუძლია, სოციალურ და პოლიტიკურ 

პროცესებში თანდათანობითი, მაგრამ ფუნდამენტური ღირებულებითი ცვლილებები 

გამოიწვიოს (Witte 2022; Hatzipanagos 2021). 

Gen Z, როგორც დემოგრაფიული სეგმენტი სტრუქტურულად შესამჩნევად 

მრავალფეროვანია: 2023 წლის მდგომარეობით, ის ასაკობრივად მოიცავს როგორც 

სტუდენტებს (სრულწლოვან ამომრჩეველს), ისე სკოლის მოსწავლეებს. პოლიტიკურ და 

სოციალურ პროცესებში მათ როლზე დასაკვირვებლად მნიშვნელოვანია, რომ მათი 

მნიშვნელოვანი ნაწილი 2024 წლის საპარლამენტო არჩევნებისთვის ამომრჩევლის 

                                                             
2 სამაგიდე მოკვლევისა და სხვადასხვა მასალების ანალიზისა, ჩატარდა 2 ფოკუს ჯგუფი და 2 სიღრმისეული 
ინტერვიუ სახელმწიფო და კერძო უნივერსიტეტის სტუდენტებთან (ჯამში 12 სტუდენტი), რომლებიც აქტიურად 
მონაწილეობდნენ და, ხშირ შემთხვევაში, ორგანიზებული სახით უწევდნენ ლიდერობას მარტის პროცესებს. 
3 წლების კონკრეტული დიაპაზონი, სხვადასხვა კვლევების მიხედვით, მცირედ იცვლება, თუმცა, ძირითადად, 
მოიაზრება 1997-2012 წლები. 

ანგარიშგასაწევი ნაწილი იქნება (400 000 ამომრჩეველი) (დიაგრამა 1) და პოტენციურად, 

არჩევნებში, გადამწყვეტი როლის თამაში შეუძლია. შესაბამისად, ღირებულებები და 

ბრძოლის ის წესები, რაც Gen Z-მა დღის წესრიგში დააყენა, მნიშვნელოვანი სიგნალი იყო 

საქართველოს დემოკრატიული განვითარების გზაზე როგორც პოლიტიკური 

ელიტებისთვის, ისე საერთაშორისო საზოგადოებისთვის. 

 

დიაგრამა 1: საზოგადოების დემოგრაფიული სტრატიფიკაცია; ამომრჩევლის წილი Gen Z-ს 

დემოგრაფიულ სეგმენტში 

 

წყარო: https://twitter.com/datartvelo/status/1634234010137247744/photo/1  

აქედან გამომდინარე, აუცილებელია იმ ძირითადი ღირებულებებისა და მექანიზმების 

გაანალიზება, რომლებმაც ახალგაზრდობის განსაკუთრებული რეზისტენტულობა და 

მედეგობა განაპირობა და ისინი ანგარიშგასაწევ ძალად აქცია ქვეყნის დემოკრატიზაციისა და 

ევროპეიზაციისთვის ბრძოლის გზაზე.  

 

 

https://twitter.com/datartvelo/status/1634234010137247744/photo/1

Gen Z-ის ღირებულებათა დიქოტომია: ევროპული ღირებულებები VS 

რუსული საფრთხე 

2023 წლის თებერვალ-მარტში ე.წ. „აგენტების კანონის“ პროექტის გარშემო განხილვებმა და 

პროცესებმა გაააქტიურა Gen Z თაობა, რომელიც აქამდე შეუმჩნეველ ძალად რჩებოდა ფართო 

საზოგადოებისთვის და ქვეყნის განვითარების გზაზე მისი პოტენციალი ხილვადი არ იყო. 

კვლევის მიზნით ჩატარებულმა სხვადასხვა ფორმატის გასაუბრებებმა - ფოკუს ჯგუფებმა და 

ინტერვიუებმა გამოკვეთა იმ ღირებულებების ძირითადი კონტურები, რომელთა მიმართაც 

Gen Z-მა განსაკუთრებული მგრძნობელობა და რეაქცია გამოავლინა.  

ეს კონტურები შეიძლება გამოისახოს დიქოტომიურად, სადაც ერთ მხარეს არის ევროპული 

ღირებულებები, როგორც გარდაუვალი მომავალი და „გარუსება“, როგორც საფრთხე ამ 

ღირებულებებისთვის (ფოკუს ჯგუფი 2). „გარუსებაში“, ძირითადად, მოიაზრება 

საქართველოს სახელმწიფოს თვისებრივი შეცვლა და ახალი გეზი რუსული სტილის 

ავტორიტარიზმისკენ (Kakachia & Lebanidze 2023; Russel & Chkhikvadze 2023; Jones & Sabanadze 

2023). Gen Z-ისთვის ევროპული ცივილიზაციური და კულტურული სივრცე, რომელიც 

მათთვის უფრო ახლო და მისაღებია, აშკარა კონტრასტშია სახელმწიფოს რუსულ მოდელთან, 

რომელიც არათავისუფალ და რეპრესიულ პრაქტიკასთან ასოცირდება. შესაბამისად, 

კონკრეტული კანონის პროექტი, რომელმაც საფრთხე შეუქმნა ქვეყნის პროევროპულ კურსს 

უფრო ფართო და გრძელვადიან კონტექსტში, განსაკუთრებული უარყოფის საგანი გახდა 

ახალგაზრდებში. სხვა მოვლენებისგან განსხვავებით, რომლებიც საქართველოში 

პერიოდულად პროტესტის საგანი ხდებოდა ხოლმე, ამ კონკრეტულ კანონის პროექტში მათ 

დაინახეს ქვეყნის კურსის შეცვლის ბევრად უფრო გლობალური და ძირეული საფრთხე, 

ამიტომ ისინი განსხვავებულად მობილიზდნენ, ვიდრე ეს აქამდე რომელიმე საკითხის 

გაპროტესტებისას გაუკეთებიათ (ფოკუს ჯგუფი 1, ფოკუს ჯგუფი 2, ინტერვიუ 1).  

კიდევ ერთი პრობლემატური ფაქტორი, რაზეც ახალგაზრდები საუბრობენ სხვადასხვა მედია 

თუ პირად ინტერვიუებში, არის პოლიტიკური პროცესის ის მანკიერი ფორმა, რითაც 

ხელისუფლებამ კონკრეტული პოლიტიკური გადაწყვეტილების ბოლომდე მიყვანა სცადა 

(რადიო თავისუფლება 2023b; გამზირი 2023). სხვადასხვა პოლიტიკური თუ 

ბიუროკრატიული ტექნიკებით საზოგადოების შეცდომაში შეყვანის და მოტყუების 

შემთხვევა ქართველ ხალხს ახსოვს 2019 წელს პროპორციული საარჩევნო სისტემის 

კანონპროექტის ჩაგდების სახით (Civil.ge 2020). სტუდენტების თქმით, საზოგადოების 

გასაცურებლად ე.წ. „აგენტების“ კანონის პროექტის შესახებ მსგავსი „თაღლითობის“ 

გათამაშება იყო დაგეგმილი და მათთვის ეს პოლიტიკის წარმოების მიუღებელი ფორმა 

აღმოჩნდა (ფოკუს ჯგუფი 2): ასეთ „თაღლითობად“ მიიჩნევა კანონის პროექტის 

„ამერიკულად“ მონათვლა, რადგან ის ამერიკული კანონის პირდაპირი თარგმანია, კანონის 

პროექტის უჩვეულოდ სწრაფად წინ წაწევა განხილვების დროს, პირველი საკომიტეტო 

მოსმენის თარიღის მოულოდნელი შეცვლა და ამ განხილვის დაგეგმილზე 2 დღით ადრე 

ჩანიშვნა და ა.შ. პოლიტიკური მაქინაციების ამ ჯაჭვმა საზოგადოებაში გაამძაფრა იმის 

განცდა, რომ პოლიტიკური ელიტა მათ ატყუებს (ფოკუს ჯგუფი 1, ფოკუს ჯგუფი 2, 

ინტერვიუ 1). განსაკუთრებული ბრაზი ახალგაზრდებში სწორედ ამან გააღვივა, რადგან ეს 

თაობა, განსხვავებით სხვა თაობებისგან, მსგავს პოლიტიკურ მანიპულაციებს შეჩვეული არ 

არის. ისინი კარგად არიან გათვითცნობიერებული პოლიტიკის წარმოების დასავლურ 

გამართულ მოდელებში და მათი რეზისტენტულობა ამგვარი არაჯანსაღი პოლიტიკური 

რეალობის მიმართ მეტისმეტად მყარი აღმოჩნდა იმისთვის, რომ ხელისუფლების 

პროპაგანდას ის წარმატებით დაეძლია.  

მიუხედავად იმისა, რომ ევროპული და ჯანსაღი პოლიტიკური კულტურის მქონე 

სახელმწიფოს შენება ფართო საზოგადოების უმრავლესობისთვის, როგორც წესი, 

მნიშვნელოვანი ღირებულებითი მდგენელია, Gen Z-ს აქვს არაერთი უნიკალური 

მახასიათებელი, რაც ზემოთ აღწერილ ღირებულებებს ამყარებს და მათ ბრძოლას უფრო 

შედეგიანს ხდის. 

 

რა ქმნის განსხვავებას: ახალი ინსტრუმენტები Gen Z-ის ხელში 

საქართველოში საგარეოპოლიტიკური პრიორიტეტები, შეიძლება ითქვას, მსგავსია თაობებს 

შორის: ევროინტეგრაცია, როგორც კონსტიტუციურად გაცხადებული საგარეოპოლიტიკური 

ღირებულება, ყველა თაობაში უმრავლესობისთვის პრიორიტეტია (CRRC 2022), რამაც, 

საბოლოო ჯამში, ძლიერი სახელმწიფოს მშენებლობა უნდა უზრუნველყოს. თაობებს შორის 

საფრთხეების აღქმაც, ძირითადად რუსეთისკენაა მიმართული (Babunashvili 2023). თუმცა, 

ახალი ინფორმაციული გარემო, რესურსები და კონტექსტი, რომელშიც Gen Z-ის ცნობიერება, 

წიგნიერება და ღირებულებები ყალიბდება, შედეგად გვაძლევს ახლებურ შეხედულებებს 

პროტესტის იდეის, ინფორმაციის გადამუშავებისა და ავტორიტეტის მიმართ, რაც მათ 

დემოკრატიზაციის გზაზე ახალი ტიპის აქტორებად წარმოაჩენს. 

პროტესტის ახალგაზრდული რეპერტუარი: კრეატიული პროტესტი VS რადიკალიზაცია 

თავისი ცნობიერების განვითარების სპეციფიკიდან გამომდინარე, Gen Z პროტესტის ფორმას 

და პროტესტის გამომწვევ მიზეზებს, შესაძლოა, ბევრად სხვანაირად აღიქვამდეს, ვიდრე წინა 

თაობები (Carnegie 2022). სტუდენტურ წრეებში, რომელიც Gen Z-ის პოლიტიკურად 

შედარებით მომწიფებული და განათლებული ნაწილია, უფრო ადვილად ხერხდება 

ფორმალურ მოძრაობებად ფორმირება, რომლებიც საინფორმაციო, სადისკუსიო 

პლატფორმების შექმნაზე არიან ორიენტირებული საკუთარი მედეგობის გასაძლიერებლად. 

ასეთი მაგალითი იყო თსუ-ს სტუდენტების მიერ სპონტანურად შექმნილი სტუდენტური 

მოძრაობა „არა რუსულ კანონს“, რომელიც, რეალურად წინააღმდეგობის ორგანიზებული 

სახე და ინფორმაციისა და ცოდნის კულტივირების ორგანიზებული ფორმაა (ფოკუს ჯგუფი 

2).  

როგორც სტუდენტური მოძრაობების ავანგარდში მყოფი ჯგუფები ამბობენ, ყველაზე 

მთავარი მახასიათებელი მათი პროტესტისა არის ის, რომ პროტესტი არის გამოკვეთილად 

მშვიდობიანი, თავისუფალი და არააგრესიული. მაგალითისთვის, უნივერსიტეტში 

წარმოქმნილი პროტესტის კონტექსტში „წიგნების აუტოდაფე მიუღებელია, მაგრამ 

ლექტორის საგნის გადარჩევა უკვე პროტესტის ფორმა ხდება“ 4  (ინტერვიუ 1). ამ მხრივ, 

საინტერესოა, ასევე, მარტის მოვლენების ერთი ეპიზოდი: პროტესტის ერთ-ერთ მთავარ 

სიმბოლოებად, ძირითადად, ორი ქალი მოიაზრება: 45 წლის ქალი, რომელსაც უჭირავს 

ევროკავშირის დროშა წყლის ჭავლის პირისპირ, და 14 წლის გოგონა, რომელიც დახტის 

წყლის ჭავლზე საქართველოს დროშით. პირველი მათგანი აღნიშნავს, რომ იმ კადრებში, 

სადაც ის ევროკავშირის დროშას იქნევს, მის თვალებში და დროშის ქნევის ინტენსივობაშიც 

იგრძნობა, რომ ის საბჭოთა წარსულიდან მოსული ადამიანია, განსხვავებით თინეიჯერი 

წითელშარვლიანი გოგონასგან საქართველოს დროშით (რადიო თავისუფლება 2023a). ეს 

შეპირისპირება მეტაფორულად შეიძლება გამოხატავდეს განსხვავებას პროტესტის ფორმებს 

და პროტესტის მიმართ დამოკიდებულებებს შორის სხვადასხვა თაობებში. 

პროტესტის ერთ-ერთი მთავარი ფორმა ახალგაზრდებისთვის კრეატიულობაა - ხშირად და 

უფრო მეტად იუმორისტულ კოლაჟებზე და ერთმანეთისთვის ბევრად გასაგებ მარტივ, 

სლოგანურ ენაზე დაფუძნებული გზავნილებით (Jam-News 2023). თავისდაუნებურად, 

ქართული Gen Z პროტესტის იუმორისტული ფორმებით გახდა გლობალურად უკვე 

ცნობილი პროტესტის ფორმის - Meme Movement (მემეს მოძრაობის) ერთგვარი ავთენტური 

                                                             
4 მარტის მოვლენების შემდეგ, თსუ-ის ზოგიერთმა სტუდენტმა „ქართული ოცნების“ ლიდერის, ირაკლი 
კობახიძის ლექტორობით საგანი ამოშალა. 

ნაწილი (Harbo 2022; Jam-News 2023). ეს იმას ნიშნავს, რომ ასე ქართველი ახალგაზრდები 

ბევრად უფრო ჰუმანურად, კომპაქტურად და არააგრესიულად გადასცემენ ერთმანეთს 

მთავარ გზავნილებს და, შესაბამისად, საპროტესტო ტალღას. ისინი იაზრებენ, რომ ეს გზა 

ბევრად ეფექტიანია და ნაკლებად აზიანებს საბოლოო მიზანს (ინტერვიუ 1). 

ამგვარად, შეიძლება ითქვას, რომ ერთ-ერთი მთავარი სიძლიერე, რაც Gen Z-ს გააჩნია, არის 

პროტესტის და წინააღმდეგობის თვისებრივად ახალი, კრეატიული და ცოდნაზე 

დაფუძნებული აღქმა, რის შედეგადაც მათი აქტივიზმის დაზიანება სხვადასხვა 

პროპაგანდისტული ძალების მხრიდან რთულია. 

 

ინფორმაციის მიმოქცევა: ციფრული წიგნიერება VS პროპაგანდა 

პროტესტის იდეისადმი კონკრეტული ხედვის ჩამოყალიბებაში, ინფორმაციულ 

რეზისტენტულობასა და დემონსტრაციებზე ორგანიზების თვალსაზრისით, ახალგაზრდები 

ამბობენ, რომ ციფრული წიგნიერება ის ინსტრუმენტია, რომელიც მათ განსაკუთრებულ 

უპირატესობას აძლევს (Quigley 2021; ინტერვიუ 1, ფოკუს ჯგუფი 1). თუკი კონკრეტულად 

„აგენტების“ კანონის პროექტს შევხედავთ, მედეგობის ეს კომპონენტი განსაკუთრებით 

მნიშვნელოვანი ხდება, რადგან აღნიშნული კანონპროექტზე მუშაობის პერიოდი მმართველი 

ძალისთვის შესამჩნევად პროპაგანდისტული და მანიპულაციური იყო. მანიპულაციები იმის 

შესახებ, რომ „კანონი ამერიკულია“, რომ ის „გამჭვირვალობას ეხება“, რომ „საზოგადოებამ 

უნდა იცოდეს უცხოური დაფინანსების შესახებ“ და ა.შ. ადვილად გადამოწმებადი აღმოჩნდა 

Gen Z-ის ყველა სეგმენტისთვის, განსაკუთრებით, იმ სტუდენტებისთვის, რომელთათვისაც 

“მისაწვდომობა (Accessibility)” მრავალფეროვან რესურსებზე თუ ანალიზზე ბევრად უფრო 

ფართოა (ფოკუს ჯგუფი 2, ინტერვიუ 1).  

აქედან გამომდინარე, Gen Z ინფორმაციულ ომში შესამჩნევ უპირატესობას ფლობს მაშინაც 

კი, როდესაც საქმე მათთვის ჯერ კიდევ შეუსწავლელ საკითხებს ეხება. როგორც 

საერთაშორისო წყაროებზე წვდომა, ინგლისური ენის უფრო მასობრივი ცოდნა, და 

ტექნოლოგიებისა და სოციალური ქსელების თავისუფლად ფლობა მათ უფრო მედეგს ხდის 

პროპაგანდისტული ნარატივების მიმართ, რომლებსაც ესა თუ ის პოლიტიკური ელიტა 

მასების მობილიზებისთვის იყენებს. 

ამას ემატება ისიც, რომ, დემონსტრაციებზე ორგანიზების თვალსაზრისით, ციფრული 

წიგნიერება, როგორც ასეთი, მათ ეხმარებათ ერთგვარად ველზეც, რომ პროტესტის 

მონაწილეები მოქმედებდნენ გუნდურად და ორგანიზებულად, ბევრად უფრო უსაფრთხოდ 

იგრძნონ თავი ამ დროს და კომუნიკაციის გაუმჯობესებული ხერხები, რაც წინა 

თაობებისთვის ჯერ კიდევ შეუსწავლელია, თავდაცვისთვის ეფექტიანად გამოიყენონ (ფოკუს 

ჯგუფი 1). 

 

ავტორიტეტის ფენომენი: ღირებულებები VS ლიდერები 

კიდევ ერთი მნიშვნელოვანი ფენომენი, რაც მარტის მოვლენებში გამოიკვეთა, იყო ის, რომ 

დემონსტრაციისთვის რომელიმე ან რაიმე ტიპის ავტორიტეტი არ იყო მთავარი საყრდენი 

წერტილი. ეს განსაკუთრებით იგრძნობა, როცა საქმე ეხება Gen Z-ს, რომელიც, სხვა 

თაობებისგან განსხვავებით, თავისუფალია პერსონიფიცირებული, ერთ გამოკვეთილ 

ლიდერზე ან წამყვან ჯგუფზე დამოკიდებულებისგან. საზოგადოების ამ სეგმენტის მთავარი 

ორიენტირი არის, ერთი მხრივ, ის ღირებულებები, რომლებსაც უკვე დაეფუძნა მათი 

აქტივობა, მეორე მხრივ, ის პროფესიონალური დისკუსიები, რომლებიც უნივერსიტეტების 

კედლებში (ლექტორებთან, ერთმანეთთან) კომუნიკაციის საფუძველზე ვითარდება. 

მაგალითისთვის, მოძრაობა „არა რუსულ კანონს“ აქტიური წევრები ამ ფაქტორს საკუთარ 

ძლიერ მხარედ მიიჩნევენ: მათ პოლიტიკური აფილიაციისგან, რომელიმე პოლიტიკური 

ძალის მიმართ რაიმე ტიპის მხარდაჭერის ან მიტმასნების ვალდებულებისგან თავისუფალი 

აქტივიზმი შექმნეს (ფოკუს ჯგუფი 2), და სრულიად გამიზნულად, რადგან ისინი ამგვარ 

აფილიაციებს ან ავტორიტეტებზე მიბმად პირიქით, პროცესის დაზიანებად აღიქვამენ. 

მათთვის მნიშვნელოვანია ისიც, რომ საწინააღმდეგო ან დაინტერესებულ მხარეს არ მიეცეს 

მათი ძალის, მოქმედების, აქტივიზმის და მათ მიერ მიღწეული შედეგების პოლიტიზების 

საშუალება (ფოკუს ჯგუფი 1; ინტერვიუ 1). მეორე მხრივ, გარემო ახალგაზრდობისთვის მაინც 

მნიშვნელოვანია: როგორც სტუდენტები იხსენებენ, საკუთარი შესაძლებლობების მიმართ 

თავდაპირველი სკეფსისი უფრო ფართო საზოგადოების (მედიის, სხვა თაობების) 

ყურადღებამ და აღფრთოვანებამ გაფანტა და მათ თავდაჯერება შესძინა (ფოკუს ჯგუფი 1; 

ფოკუს ჯგუფი 2). თავის მხრივ, სტუდენტებმა იგრძნეს, რომ მათ უფრო ფართო 

საზოგადოების საკმაოდ დიდი ნდობის რესურსი აქვთ სწორედ იმის გათვალისწინებით, რომ 

ისინი რაიმე პოლიტიკური აფილირების ტვირთს არ ატარებენ. 

Gen Z-ის მამოძრავებელ ძალად ძირითადად აღიქმება ღირებულებები, რაშიც პირველ რიგში 

მოიაზრება თავისუფლებისთვის ბრძოლა და თავისუფალი გარემოს შენარჩუნება ქვეყანაში. 

აქედან გამომდინარე, ისინი ხშირად აკეთებენ აქცენტს იმაზე, რომ მათთვის ერთგვარი 

ორიენტირი არის ის ისტორიულად ახალგაზრდებზე და სტუდენტებზე დაფუძნებული 

მოძრაობები, რომლებმაც ქვეყანას სხვადასხვა დროს სახელმწიფოებრიობა მოუტანა და 

იდენტობა შეუნარჩუნა (1974 წლის და 1989 წლის აპრილის მოვლენები). „თსუ-ს ეზოს 

რომანტიკა“ მაგალითად უნივერსიტეტის სტუდენტებისთვის ერთ-ერთი მთავარი 

სიმბოლური მოტივატორია ქვეყნის ევროპული მომავლისთვის ბრძოლაში (ფოკუს ჯგუფი 2). 

უნივერსიტეტთან აფილირება და უნივერსიტეტის კედლებიდან მომდინარე პროტესტის 

განხორციელებაა განსაკუთრებით ღირებული ისეთი პატარა კერძო უნივერსიტეტის 

სტუდენტებისთვისაც, როგორიცაა შავი ზღვის საერთაშორისო უნივერსიტეტი (ფოკუს 

ჯგუფი 1; ფოკუს ჯგუფი 2). ამგვარად, ის, რასაც ეს თაობა მიჰყვება, როგორც ჩანს, უფრო 

მეტადაა დაფუძნებული სიმბოლოებსა და ღირებულებებზე, ვიდრე ქარიზმატულ და 

ტრადიციულ პოლიტიკურ და საზოგადოებრივ პერსონებზე, რაც, თავად ახალგაზრდებისვე 

თქმით, მათი სიძლიერეა. 

 

Gen Z: ახალი აქტორი საქართველოს დემოკრატიის ავანგარდში? 

2023 წლის მარტის მოვლენებში Gen Z ქვეყნის დემოკრატიზაციის ახალ აქტორად 

მოგვევლინა, მიუხედავად იმისა, რომ როგორც წესი, ახალგაზრდობა საზოგადოების 

პოლიტიკურად ინერტულ და ნიჰილისტურ ნაწილად მიიჩნევა. ორგანიზებული 

მოქმედებებით და პროტესტის გააზრებული ფორმებით ამ თაობამ აჩვენა, რომ აქვს 

პოტენციალი, თავის თავზე აიღოს პასუხისმგებლობა, იყოს საქართველოს ევროპული და 

დემოკრატიული მომავლისთვის ბრძოლის ავანგარდში. ამ თაობისთვის მთავარი 

ღირებულებითი მდგენელი ევროპეიზაცია და დემოკრატიზაციაა. სახელმწიფოს 

განვითარების ნებისმიერი რუსული ტრაექტორია კი ამ ღირებულებებისგან დაშორებასთან, 

არათავისუფალი სახელმწიფოს მშენებლობასთან ასოცირდება, რის მიმართაც ციფრულად 

ბევრად წიგნიერ Gen Z თაობას მიმღებლობა ვერ ექნება.  

შესაბამისად, რთული აღმოჩნდა ახალგაზრდობაზე პროპაგანდის ან ავტორიტეტის ენით 

გავლენის მოხდენა. ამ რესურსებით აღჭურვილი Gen Z-ის მისწრაფებაა, იცხოვროს 

თავისუფალ სახელმწიფოში და არა გარემოში რეპრესიული მახასიათებლებით, რამაც 

განაპირობა ანტიდემოკრატიული პროცესების წინააღმდეგ მათი შეურიგებელი ბრძოლა და 

წარმატება. აქედან გამომდინარე, ნებისმიერი პოლიტიკური დღის წესრიგი განწირულია Gen 

Z თაობასთან მარცხისთვის, თუ ეს დღის წესრიგი თავად ამ ღირებულებებზე არ იქნება 

მორგებული. 



10 | w w w . g i p . g e  
 

გამოყენებული ლიტერატურა: 

 

Babunashvili, Giorgi. 2023. PERCEPTION OF FOREIGN THREATS IN GEORGIA. ხელმისაწვდომია: 

https://crrc.ge/uploads/tinymce/documents/Projects/ENG_Perception%20of%20Foreign%20Threats%20in%20Ge

orgia%202023.pdf ბოლოჯერ ნანახია: 24 მარტი, 2023; 

Carnegie, Megan. 2022. Gen Z: How young people are changing activism. ხელმისაწვდომია: 

https://www.bbc.com/worklife/article/20220803-gen-z-how-young-people-are-changing-activism ბოლოჯერ 

ნანახია: 24 მარტი, 2023; 

Civil.ge 2019. MPs Vote down Constitutional Amendment on Transition to Proportional Electoral System. 

ხელმისაწვდომია: https://civil.ge/archives/326316 ბოლოჯერ ნანახია: 24 მარტი, 2023; 

De Witte, Melissa. 2021. Gen Z are not ‘coddled.’ They are highly collaborative, self-reliant and pragmatic, according to 

new Stanford-affiliated research. ხელმისაწვდომია: https://news.stanford.edu/2022/01/03/know-gen-z/ 

ბოლოჯერ ნანახია: 24 მარტი, 2023; 

Harbo, Tenna Foustad. 2022. Internet memes as knowledge practice in social movements: Rethinking Economics’ 

delegitimization of economists. ხელმისაწვდომია: 

https://www.sciencedirect.com/science/article/pii/S2211695822000733 ბოლოჯერ ნანახია: 24 მარტი, 2023; 

Hatzipanagos, Rachel. 2021. Gen Z is making change, one protest at a time. ხელმისაწვდომია: 

https://www.washingtonpost.com/nation/2021/03/15/gen-z-is-making-change-one-protest-time/ ბოლოჯერ 

ნანახია: 24 მარტი, 2023; 

JamNews. 2023. Posters, slogans and jokes at Georgia protests. Photos. ხელმისაწვდომია: https://jam-news.net/slogans-at-

protests-in-georgia/ ბოლოჯერ ნანახია: 24 მარტი, 2023; 

Kakachia, Kornely & Lebanidze, Bidzina. 2023. Georgia’s Slide to Authoritarianism. ხელმისაწვდომია: 

https://carnegieeurope.eu/strategiceurope/89260 ბოლოჯერ ნანახია: 24 მარტი, 2023; 

Khoshtaria, Tamar, Zubashvili, Nino, Metreveli, Ekaterine & Emukhvari, Ketevan. 2021. Youth Values and Political 

Activism in Georgia. ხელმისაწვდომია: https://gfsis.org.ge/files/library/pdf/Youth-Values-and-Political-

Activism-in-Georgia--3190.pdf ბოლოჯერ ნანახია: 24 მარტი, 2023; 

OC Media. 2023. Podcast | Gen Z shaking up Georgian politics and the greenwashing of the Lachin blockade. 

ხელმისაწვდომია: https://oc-media.org/podcasts/podcast-gen-z-shaking-up-georgian-politics-and-the-

greenwashing-of-the-lachin-blockade/ ბოლოჯერ ნანახია: 24 მარტი, 2023; 

Quigley, Willem. 2021. Media literacy is essential for Gen Z. ხელმისაწვდომია: 

https://thedailyaztec.com/107910/opinion/media-literacy-is-essential-for-gen-z/ ბოლოჯერ ნანახია: 24 მარტი, 

2023; 

https://crrc.ge/uploads/tinymce/documents/Projects/ENG_Perception%20of%20Foreign%20Threats%20in%20Georgia%202023.pdf
https://crrc.ge/uploads/tinymce/documents/Projects/ENG_Perception%20of%20Foreign%20Threats%20in%20Georgia%202023.pdf
https://www.bbc.com/worklife/article/20220803-gen-z-how-young-people-are-changing-activism
https://civil.ge/archives/326316
https://news.stanford.edu/2022/01/03/know-gen-z/
https://www.sciencedirect.com/science/article/pii/S2211695822000733
https://www.washingtonpost.com/nation/2021/03/15/gen-z-is-making-change-one-protest-time/
https://jam-news.net/slogans-at-protests-in-georgia/
https://jam-news.net/slogans-at-protests-in-georgia/
https://carnegieeurope.eu/strategiceurope/89260
https://gfsis.org.ge/files/library/pdf/Youth-Values-and-Political-Activism-in-Georgia--3190.pdf
https://gfsis.org.ge/files/library/pdf/Youth-Values-and-Political-Activism-in-Georgia--3190.pdf
https://oc-media.org/podcasts/podcast-gen-z-shaking-up-georgian-politics-and-the-greenwashing-of-the-lachin-blockade/
https://oc-media.org/podcasts/podcast-gen-z-shaking-up-georgian-politics-and-the-greenwashing-of-the-lachin-blockade/
https://thedailyaztec.com/107910/opinion/media-literacy-is-essential-for-gen-z/

Vincent, Faustine. 2023. Gen Z Georgians push back against 'foreign agents' law. ხელმისაწვდომია: 

law_6019128_4.html ბოლოჯერ ნანახია: 24 მარტი, 2023; 

გამზირი / Gamziri. 2023. გამარჯვების პირველი გამოცდილება - სტუდენტები აქციიდან. ხელმისაწვდომია: 

https://www.facebook.com/Gamziri2022/posts/pfbid0YTod2UeZr8i2WB4diQZ9bP2JxycRZxTZ2xCXfG2SKgWBv

A7GouazzAasyxEacP5rl ბოლოჯერ ნანახია: 24 მარტი, 2023; 

იჩქითი, გვანცა & ჯიბუტი ნინო, 2023. სამოქალაქო & პოლიტიკური აქტივიზმი. პროგრესში; 

რადიო თავისუფლება. 2023a. ქალი ევროკავშირის დროშით. ხელმისაწვდომია: 

https://www.youtube.com/watch?v=I3kZ3D06AXg ბოლოჯერ ნანახია: 24 მარტი, 2023; 

რადიო თავისუფლება. 2023b. მე ვიდექი აქციაზე - Generation Z. ხელმისაწვდომია: 

https://www.youtube.com/watch?v=QMaSuve4YyM ბოლოჯერ ნანახია: 24 მარტი, 2023; 

რეხვიაშვილი, ჯიმშერ. 2023. როგორ მოიპოვა Gen Z-მ ხისტი საზოგადოებრივი პროტესტის უფლება? 

ხელმისაწვდომია: https://rb.gy/pto7h5 ბოლოჯერ ნანახია: 24 მარტი, 2023; 

 

დანართი: 

ფოკუს ჯგუფი 1: შავი ზღვის საერთაშორისო უნივერსიტეტი 

• განათლების, ჰუმანიტარული და სოციალური მეცნიერებების სკოლა, საერთაშორისო 

ურთიერთობების პროგრამა, მეოთხე კურსი; 

• განათლების, ჰუმანიტარული და სოციალური მეცნიერებების სკოლა, საერთაშორისო 

ურთიერთობების პროგრამა, მეოთხე კურსი; 

• განათლების, ჰუმანიტარული და სოციალური მეცნიერებების სკოლა, 

ჟურნალისტიკის პროგრამა, პირველი კურსი; 

• ბიზნესის სკოლა, ეკონომიკის პროგრამა, მეორე კურსი; 

• ბიზნესის სკოლა, მენეჯმენტის პროგრამა, მეორე კურსი; 

 

ფოკუს ჯგუფი 2: თბილისის სახელმწიფო უნივერსიტეტი 

• სოციალურ და პოლიტიკურ მეცნიერებათა ფაკულტეტი, საერთაშორისო 

ურთიერთობების პროგრამა, მეოთხე კურსი; 

• სოციალურ და პოლიტიკურ მეცნიერებათა ფაკულტეტი, საერთაშორისო 

ურთიერთობების პროგრამა, მეოთხე კურსი; 

https://www.lemonde.fr/en/international/article/2023/03/13/gen-z-georgians-push-back-against-foreign-agents-law_6019128_4.html
https://www.lemonde.fr/en/international/article/2023/03/13/gen-z-georgians-push-back-against-foreign-agents-law_6019128_4.html
https://www.facebook.com/Gamziri2022/posts/pfbid0YTod2UeZr8i2WB4diQZ9bP2JxycRZxTZ2xCXfG2SKgWBvA7GouazzAasyxEacP5rl
https://www.facebook.com/Gamziri2022/posts/pfbid0YTod2UeZr8i2WB4diQZ9bP2JxycRZxTZ2xCXfG2SKgWBvA7GouazzAasyxEacP5rl
https://www.youtube.com/watch?v=I3kZ3D06AXg
https://www.youtube.com/watch?v=QMaSuve4YyM
https://rb.gy/pto7h5

• სოციალურ და პოლიტიკურ მეცნიერებათა ფაკულტეტი, საერთაშორისო 

ურთიერთობების პროგრამა, მეოთხე კურსი; 

• სოციალურ და პოლიტიკურ მეცნიერებათა ფაკულტეტი, საერთაშორისო 

ურთიერთობების პროგრამა, მეოთხე კურსი; 

• სოციალურ და პოლიტიკურ მეცნიერებათა ფაკულტეტი, საერთაშორისო 

ურთიერთობების პროგრამა, მეოთხე კურსი; 

 

ინტერვიუ 1: თბილისის სახელმწიფო უნივერსიტეტი 

სოციალურ და პოლიტიკურ მეცნიერებათა ფაკულტეტი, საერთაშორისო ურთიერთობების 

პროგრამა, მეოთხე კურსი. 

 

 

 

 

 

 

 

 

 

 

 

 

 
საქართველოს პოლიტიკის ინსტიტუტი (GIP) არის არაკომერციული, არაპარტიული, კვლევითი და 
ანალიტიკური ორგანიზაცია. საქართველოს პოლიტიკის ინსტიტუტი ცდილობს საქართველოში 
დემოკრატიული ინსტიტუტების ორგანიზაციული საფუძვლების გაძლიერებას და ეფექტური მმართველობის 
პრინციპების განვითარებას პოლიტიკური კვლევისა და ადვოკატირების გზით.  

 
აქ გამოთქმული მოსაზრებები ეკუთვნის ავტორებს და შესაძლოა, არ ემთხვეოდეს „საქართველოს პოლიტიკის 
ინსტიტუტის“  შეხედულებებს. 

 
დოკუმენტის ციტირების წესი: 
 
ნინო სამხარაძე, „გახდება Gen Z დემოკრატიზაციის მამოძრავებელი ძალა საქართველოში?“ პოლიტიკის 
მემორანდუმი #67, საქართველოს პოლიტიკის ინსტიტუტი, აპრილი 2023. 

